
Estatística descritiva na ESO

1. Como xurdiu a idea desta unidade.

Hai uns anos, aproximadamente unha década, había un sentimento bastante xeneralizado entre os profesores de matemáticas do antigo bacharelato. A extensión do programa de primeiro de 1º de B.U.P. e a falta de tempo para impartilo, facía que a Estatística fose practicamente ignorada por moitos de nós. Considerábase que si había que sacrificar  algunha parte do temario, esta debía ser, sen dúbida, a Estatística, en beneficio doutras partes “máis útiles” para traballar cos alumnos.

No departamento de Matemáticas, do por aquel entonces I.B. de Ponteareas, as persoas que presentamos este traballo levabamos tempo dándolle voltas ó tema xa que pensabamos que isto non debería ser así. Os motivos eran varios, entre eles e quizais o máis destacable, que os alumnos que o rematar 2º de B.U.P abandonaran as Matemáticas, quedarían sen ningún tipo de coñecementos sobre unha das partes máis presente nas nosas vidas a través dos medios de comunicación (sondaxes electorais, resultados electorais, índices de audiencia...), e cunha utilización moitas veces tendente á manipulación da información.

Baixo esta punto de vista, a Estatística no soamente ten importancia para a formación matemática dos alumnos, senón que é tamén unha boa ferramenta para fomentar o espírito crítico neles.

2. Os primeiros pasos.

Foi no curso 93–94 cando nos decidimos a intentar non só recuperar a Estatística, senón a facelo engadindo ó programa unha unidade didáctica novedosa e diferente, seguindo o espírito da reforma que se aproximaba.

Partimos dunhas ideas previas moi sinxelas pero fundamentais para empezar a traballar:

· Non podíamos (nin debíamos) dedicar moitas clases a esta unidade.

· Os conceptos a traballar debían ser os mínimos posibles, pero debían traballarse da forma máis precisa posible.

· Os alumnos debían participar de forma activa no desenvolvemento da unidade de maneira que o verdadeiro traballo fose cousa deles.

· Traballaríamos a Estatística desde a base, elaborando unha enquisa, recollendo datos nunha mostra, analizándoos e sacando as conclusións correspondentes.

· O estudio desta unidade debía dar a formación necesaria ós nosos alumnos para poder entender minimamente os estudios estatísticos que aparecen habitualmente nos distintos medios de comunicación.

Tendo en conta isto, pareceunos que un bo momento para inicia(lo seu estudio era durante os días que quedaban desde o remate da primeira avaliación ata as vacacións de Nadal, xa que por estas datas hai sempre unha menor actividade e os alumnos están cansos.

O punto de partida foi a análise de fotocopias de prensa nas que aparecían estudios de opinión con distintos tipos de gráficos, que fomos seleccionando polo seu interese para os alumnos, material co que seguimos traballando (Anexo I).

Ó tempo que se comentaban, fíxoselles ve(la necesidade dunha linguaxe específica que simultaneamente se ía explicando: poboación, mostra, caracteres estatísticos, .....

Despois disto o traballo foi deles. Dispuxeron ata Semana Santa para prepara(las enquisas, escolle(las mostras, .... en definitiva facer un estudio estatístico dun tema do seu gusto.

A nosa sorpresa foi grande cando recollemos os traballos. Non contábamos coa orixinalidade que os rapaces poden amosar á hora de facer gráficas e comentalas (Ver Anexo III), especialmente cando a materia impartida non é tratada da forma tradicional. Cabe destacar que incluso os alumnos que tiñan unha actitude pasiva ante as matemáticas amosan interese por este tema. Estamos convencidos de que o pouco contido estatístico que se explicou quedou moito máis asentado naqueles alumnos que se se tratase de modo tradicional. Aínda así atopamos certos erros estatísticos:

1. A elección da mostra tiña algunha carencia: os alumnos que fixeron o traballo tomando como poboación o instituto traballaban cunha mostra que non mantiña a proporción nin por sexos nin por niveis. 

2. As enquisas eran ambiguas o que dificultaba  a realización  do traballo e a interpretación dos resultados.

3. Os gráficos escollidos en algúns casos non eran os máis adecuados. Por exemplo utilizaban diagramas de sectores para representar os resultados de preguntas que admitían máis dunha resposta.

4. Os alumnos en xeral limitábanse a plasmar os datos nas gráficas pero poucas veces sacaban unha verdadeira conclusión e moito menos xeneralizaban os resultados.

Como consecuencia daquilo, o seguinte curso decidimos sentarnos a debater con calma como facelo, aproveitando a experiencia anterior e aportando novas ideas para sacarlle máis proveito.

Tratamos de implicar máis aínda ós rapaces no traballo. Os membros do seminario fixamos un calendario máis preciso de elaboración e tamén determinamos cal era a mellor época para imparti(los contidos e procedementos mínimos cos que traballarían. Naquel curso 94/95 engadimos no traballo a selección dunha mostra de mellor calidade, que tivera en conta as proporcións de alumnos e alumnas en cada curso. Tamén involucramos ós alumnos na elaboración das enquisas. Estes dous aspectos non se tiveran en conta no ano anterior. 

A partir de aquí, pouco variou a unidade, agás pequenos detalles que ano tras ano fomos corrixindo.

3. Como se está desenvolvendo na actualidade:

A pesar de que na actualidade as persoas que iniciamos este proxecto, estamos en distintos centros, continuamos desenvolvendo a unidade de Estatística en 3º de ESO dun xeito coordinado e seguimos revisando os resultados obtidos, na procura de novas melloras.

3.1 Obxectivos: 
Consideramos que no desenvolvemento desta unidade ademais dos obxectivos conceptuais son quizais máis importantes os procedimentais e actitudinais. Destacaremos os seguintes:

· Iniciar ós alumnos na linguaxe e no estudio da Estatística. 

· Valora(la importancia dás técnicas de reconto, na elaboración de táboas e gráficos estatísticos.

· Coñecer, saber calcular e saber interpreta(las medidas de tendencia central, facendo fincapé na representatividade relativa da media.

· Fomenta(lo espírito crítico na lectura de noticias, artigos xornalísticos e anuncios que teñan como soporte básico gráficas ou falen de sondaxes de opinión, resultados electorais … etc.

· Fomenta(lo gusto pola precisión, orde e claridade no tratamento e presentación de datos.

· Fomenta(lo traballo en equipo, a consecución de acordos dentro do grupo e o respecto polo traballo e as propostas dos demais.

3.2 Desenvolvemento teórico da unidade  

 Distribúese a clase en grupos de 4 ou 5 persoas como máximo (excepcionalmente 3), que traballarán xuntas para face(lo estudio estatístico sobre un determinado tema.  

Para inicia(la unidade preséntaselles un artigo xornalístico, para o seu análise. Este artigo trata sobre a opinión dos galegos respecto ós exames, e ten un titular non moi obxectivo (Anexo I). Aínda que a reacción inicial é amosarse totalmente de acordo con el, no momento no que se lles suxiren algunhas preguntas, decátanse de que as porcentaxes que acompañan ó pictograma poden interpretarse doutros xeitos. Isto aproveitase para facerlles ve(la  importancia da unidade que imos estudiar na análise da información.  

Despois de analizar algúns artigos máis (Anexo II), previamente seleccionados polos gráficos que utilizan e o seu interese para os alumnos, pasamos a explicarlles os conceptos teóricos que se especifican a continuación, e a facer exercicios aclarando os  mesmos:

· Poboación.

· Mostra.

· Caracteres estatísticos cualitativos e cuantitativos.

· Frecuencia absoluta e relativa.

· Táboas de frecuencia.

· Gráficos: diagramas de barras, pictogramas, diagramas de sectores e poligonal.

· Medidas de centralización: media e moda.

3.3 Desenvolvemento do traballo práctico

Á hora de face(lo traballo práctico é cando mais útil nos resulta  a experiencia de anos anteriores.

Tódolas aulas de 3º da ESO fan seis ou sete traballos distintos, cada un sobre un determinado tema tomando como poboación os alumnos do centro. Para decidi(los temas, os alumnos propoñen varios. Unha comisión formada por un alumno de cada grupo das distintas clases escolle os seis ou sete que finalmente serán estudiados: Tabaco, Deportes, Televisión, Lectura, Música, Tempo libre e SIDA (este curso por exemplo), e distribúense entre os seis grupos de cada aula.

Os motivos que nos levaron a escoller esta poboación e a decidir que os traballos que se fagan sexan os mesmos en tódolas aulas son:

· Traballar con alumnos do Centro facilítanos a tarefa de pasa(las enquisas e  permítenos un certo control sobre elas.

· Desenvolve(los mesmos traballos nas distintas aulas sérvenos para contrasta(los resultados obtidos e evita cansar ós enquisados, o que podería repercutir incluso na fiabilidade dos resultados. 

A continuación tódolos alumnos que fan un mesmo traballo preparan unha enquisa referente ó seu tema con catro preguntas (excepcionalmente tres ou cinco, dependendo do número de membros do grupo) e as posibles respostas a cada unha. Pídeselles que estudien alomenos un carácter cuantitativo para que teñan que facer algunha media. 

Estas enquisas son revisadas polos profesores cos alumnos correspondentes co obxectivo de corrixir aquelas preguntas mal formuladas (ambiguas, que non recollen tódalas posibles respostas,....) e unificalas de xeito que quede unha soa por tema para tódolos los grupos das distintas aulas como xa comentamos anteriormente (Anexo V). 

Unha vez elaboradas as enquisas, ¿a cántos alumnos se lles pasan?; ¿cómo escollemos estes alumnos?. Decidimos escoller unha mostra de 100 alumnos e fixémoslles ve(la necesidade de mante(las proporcións por sexos e cursos con respecto a poboación (Anexo IV). Utilizando unha calculadora, e a listaxe de alumnos do centro (o programa de xestión permite numerar ós homes e mulleres por curso) sacamos ó chou os que van  cumplimenta(la enquisa (Anexo IV). 

Para distribuír as enquisas establécese unha data e os membros do departamento de matemáticas do centro repártenas ós seleccionados. Necesitamos puntualmente da colaboración doutros profesores en aulas sen matemáticas, no caso de que a mostra inclúa algún grupo de Bacharelato, ou C.O.U.

Unha vez recollidas tódalas enquisas dedicamos unha clase a face(lo reconto das respostas, utilizando as plantillas de reconto previamente elaboradas (Anexo VI). Estas mesmas enquisas son utilizadas en tódalas aulas.

Aínda que a partir deste momento o traballo é cousa dos rapaces, dánselles as seguintes pautas:

1. Cada alumno debe facerse responsable dunha pregunta. O grupo debe decidir de que pregunta fai o estudio cada un e que gráfica vai utilizar. Recoméndaselles ter especial coidado cos diagramas de sectores xa que non poden utilizalos nas preguntas que admitan máis dunha resposta.

2. Deben utilizar entre todos, tódolos tipos de gráficas estudiados.
3. O traballo debe constar dun máximo de 15 follas distribuidas como sigue:

Folla 1: Portada : Debe incluír título e os nomes dos compoñentes do grupo

Folla 2: Índice.

Folla 3: Ficha técnica que debe incluír:

· Poboación

· Mostra

· Tamaño muestral

· Data na que se pasaron as enquisas

· Autores do estudio

Follas 4,5,…: Estas follas serán unha ou dúas por pregunta. Cada  alumno(a debe facer dous estudios da mesma, un global e outro comparativo por sexos ou idades. En cada unha destas follas debe figurar:

· A pregunta

· Dúas táboas de frecuencias unha global e outra comparativa  con:



- frecuencias absolutas



- frecuencias relativas



- tanto por cento



- extrapolación

· Dúas gráficas distintas (unha por táboa)

· Comentario breve (de dúas a catro liñas) sobre os resultados obtidos.

· Moda e se a pregunta o admite, media.

Follas 14 e 15: Titular (non máis de dúas liñas) e conclusións xerais do traballo.

Por outra banda e para evitar que algúns deixen o traballo para última hora dánselles os seguintes prazos:

1º prazo: Deciden a pregunta que atende cada un e os gráficos que utilizan. De todo isto o profesor toma nota. 

2º prazo: Cada alumno entrega ó profesor un borrador co estudio da súa pregunta.

3ª prazo: O grupo debe facer un borrador do titular e un resumen do traballo.

4ª prazo: Entregan o traballo.

Cada profesor decide individualmente a duración dos seus prazos. Habitualmente o profesor fai coincidir o terceiro prazo cun período de vacacións (S. Santa por exemplo), para que os alumnos teñan a posibilidade de traballar conxuntamente.

Adxuntamos un modelo de traballo completo entregado no curso 98/99 e outro do presente curso 99/00 (Anexo VII, un orixinal e catro copias). É obvio que non tódolos traballos teñen unha calidade similar, pero tivemos serias dúbidas para escolle(los que entregamos neste concurso, pois en tódolos anos académicos recollemos varios de características sorprendentes.

3.4 Avaliación

A mesma estructura da unidade didáctica leva implícita as tres fases de avaliación do proceso de ensinanza-aprendizaxe:

· Avaliación inicial: O estudio de artigos de xornais permítenos facérmonos unha idea dos coñecementos previos que os alumnos teñen de Estatística, de xeito que ademais de ve(la evolución do alumno, estimamos cal ten que ser o punto de partida.

· Avaliación do proceso: Ó tempo que se explican os conceptos mínimos necesarios para ter uns coñecementos de Estatística básicos, e se fan exercicios aclaratorios na aula, e o longo do desenvolvemento do traballo valóranse aspectos tales como:

· Grao de asimilación dos conceptos explicados.

· Actitude adecuada e hábito de traballo

· Facilidade para facer recontos e escoller a gráfica máis axeitada a cada situación.

· Grao de colaboración e participación cos compañeiros do grupo.

· Avaliación final: Na corrección dos traballos valorase:

· Se distinguen as variables cualitativas das cuantitativas.

· Se saben calcular a media e a moda.

· Se saben escoller a gráfica máis axeitada a cada pregunta.

· Se constrúen as gráficas correctamente.

· Se elaboran correctamente a ficha técnica.

· A orixinalidade nos gráficos e comentarios.

· A interpretación correcta (aínda que persoal) dos datos.

A cualificación individual de cada alumno está formada nun 70% polo seu traballo persoal e nun 30% pola súa aportación ó grupo, segundo a plantilla adxunta (Anexo VIII)

Descripción dos anexos

Anexo I: Fotocopia dun estudio estatístico dun xornal. Na aula utilízase en forma de transparencia.

Anexo II: Fotocopias doutros artigos de xornáis e revistas que se utilizan na aula para describir métodos de traballo estatístico profesional, ademáis de aportar gráficos e táboas.

Anexo III: Fotocopia dun traballo presentado na revista do I.E.S. Nº 1 de Ponteareas no ano 95 que resumía un dos estudios realizados no 93/94, primeiro curso no que se desenvolveu a unidade.

Anexo IV: Exemplo de elección da mostra de 100 alumnos en función da Poboación (Alumnos do IES). Exemplo de elección ó chou dos alumnos dun sexo e nivel.

Anexo V: Enquisas do último curso.

Anexo VI: Exemplo de plantilla para recontar unha das enquisas (existe unha por cada tema).

Anexo VII: Exemplo de Traballos completos dos alumnos, un do curso 98/99 e outro do 99/00. (Un orixinal e catro copias)

Anexo VIII: Plantilla de avaliación e calificación dos traballos.

